
MOZIO ARRUNTA     

GIZARTE LARRIALDIETARAKO LAGUNTZEN ALDEKOA 

Amaia  Almirall  Lopez  de  Luzuriagak, EH  BILDU  udal  taldeko  bozeramaileak,

Udalbatzaren  Organo  Araudiko  98.  artikulua  oinarri,  honako  MOZIO  ARRUNT  hau

aurkezten du, Gizarte Larrialdietarako Laguntzak direla-eta. 

JUSTIFIKAZIOA

Gizarte-larrialdietarako  laguntzak  ez  dira  aldizkakoak,  dirutan  ematen  dira,  subentzio

moduan  eman  ere.  Gizarte-bazterkeriarik  gerta  ez  dadin  edo  halako  bazterkeriak

konpontzeko  behar-beharrezkoak  diren  gastuak  ordaintzeko  nahiko  baliabiderik  ez

dutenentzako  laguntzak  dira,  eta  berdin  dio  dena  delako  gastua  arrunta  edo  ohiz

kanpokoa den. 

GLLak  Gizarteratzeko eta Diru-sarrerak Bermatzeko abenduaren 23ko 18/2008 Legean

eta 4/2011 Dekretuan, urtarrilaren 18koan, Gizarte Larrialdietarako Laguntzei buruzkoan,

araututa daude. Legedian aipatzen denaren arabera, Eusko Jaurlaritzaren eskumena dira

eta Euskal Autonomia Erkidegoko Aurrekontu Orokorretan helburu horretarako kreditua

ezarrita  egotearen  arabera  emango  dira  ala  ez.  Aurrekoa  bazter  utzi  gabe,  Eusko

Jaurlaritzak eta udalek, administrazio publiko eskudunak diren aldetik, laguntza horiekin

lotutako gastuei aurre egiteko behar adinako zenbatekoak esleituko dituzte urtero.

Legediaren zioan aipatzen da zein den GLLen xedea: sistema sendo bat egituratzea, krisi

egoeretan sendotasuna bermatzeko, azken urteotan ikusi den premien bilakaerara ondo

egokitutako sistema bat.  Hain zuzen ere, pobrezia tasak murrizteko eta fenomenoaren

modurik muturrekoenak eraginkortasunez prebenitzeko baliabide bat dela aipatzen da eta

ezinbestekotzat  hartzen  da  politika  publikoen  ahaleginak  berrorientatzea,  azkeneko

urteetako pobrezia egoeren ezaugarri kualitatiboak ezarri dituzten hainbat joera kontuan

izanik; bereziki pobreziaren feminizazioa –guraso bakarreko egoerekin zuzenean lotua–

eta, beharbada garrantzi handiagoarekin, soldata-maila baxuei lotutako pobrezia.

Azken urteetako egoera sozio-ekonomikoaren ondorioz, Donostiako Udalak GLLetarako

Eusko Jaurlaritzatik jasotzen duen dirua ez da nahikoa izan eta, legediak dioen bezela,

probezia  tasa  geldiarazteko  eta  egoera  zailean  dauden  kolektiboak  babesteko,

Donostiako  Udalak  bere  gain  hartu  ditu  GLLak  ematen  jarraitzea,  nahiz  eta  Eusko

Jaurlaritzatik  emandako  aurrekontua  urte  amaieran  bukatzen  den.  Aipagarria  da  GLL

gehienak alokairuak ordaintzeko erabiltzen direla, hau da, etxegabetzeak saihesteko. Aldi

berean,  azken  legegintzaldian  laukoiztu  egin  dira  pobrezia  energetikoak  eragindako

egoerak saihesteko udal diru laguntzak. 

Azaroaren  13ko  Gobernu  Batzordeak  azaroko  GLLak  ordaindu  ahal  izateko  kreditu

aldaketa proposatu du, gizarte ekintzako beste programa batzuetan aurreztu den dirua

GLLak ordaintzeko erabiliz. 

Nahiz  eta  ados  gauden  Gizarte  Larrialdietarako  Laguntzen  beharrei  aurre  egiteko

helburuarekin, uste dugu Gizarte Ekintza Departamenduak horretarako dirua bideratzeak

eragin negatiboa duela Udaleko beste programa batzuetan. Hau da, Eusko Jaurlaritzak

bere gain GLLen gastu totala hartuko balu, Udalak dirua izango luke Gizarte Ekintzako

beste programa batzuetako partidak handitzeko edota programa berriak txertatzeko.

Honegatik  guztiarengatik,  Gizarte  Larrialdietarako  Laguntzak  direla-eta,  EH Bildu  udal

taldeak honako mozio arrunt hau aurkezten du Udal Osoko Bilkurak eztabaida eta onar

dezan:

1.-Donostiako Udalbatzaren Osoko Bilkurak premiazko eta estrategikotzat jotzen du hiriko

pobreziari aurre egiteko Eusko Jaurlaritzak Gizarte Larrialdietarako Laguntzak emateko

2016ko aurrekontuak behar beste diruz hornitzea, bere eskumena dela kontuan izanik. 

Donostia, 2015eko abenduaren 4a

Amaia Almirall Lopez de Luzuriaga 

EHBildu udal taldearen bozeramailea 

